
Id-droga tirrappreżenta sfida għas-sistemi soċjali, 
ekonomiċi u legali tal-pajjiż.

Il-Gvern mhu se jieqaf qatt mill-ġlieda kontra dawk li, 
għall-gwadann finanzjarju u profitt, jagħżlu li jitraffikaw 
id-droga. Ma’ dawn se tibqa’ tintwera id iebsa, iżda ma’ 
dawk li jispiċċaw  fiċ-ċirku vizzjuż li d-droga ddaħlek fih 
għandna nkomplu noħorġu l-id tal-għajnuna.

Tradizzjonalment kull min imiss mad-droga kien jitqies 
bħala kriminali li kellu jkun trattat biss mis-sistema ta’ 
ġustizzja kriminali li x’ aktarx kienet tinftiehem bħala 
sistema prinċipalment punittiva u retributtiva.

Barra s-sistema tal-ġustizzja kriminali l-kura għall-vittmi 
tad-droga mhijiex ħaġa ġdida, kemm fis-settur Statali kif 
ukoll fis-settur volontarju, li ġeneralment jaħdmu id f’id,  u 
minn ħafna snin ilu s-sistema tal-ġustizzja kriminali bdiet 
ukoll gradwalment tagħraf dan il-bżonn u tiddedika aktar 
riżorsi għalih.

Minkejja li l-ġustizzja kriminali tibqa’ wkoll punittiva u 
retributtiva huwa rikonoxxut illi l-għan ewlieni tagħha 
għandu jkun riformattiv. Dan biexkemm jista’ jkun jiġi 
evitat illi r-reati u l-imġiba li jġibu ħsara lill-persuna u lis-
soċjeta jirrepetu ruħhom u wkoll biex kull persuna tkun 
tista’ tgħix ħajja normali u fir-rispett tal-liġi fis-soċjetà.

L-Att dwar id-Dipendenza fuq id-Droga (Trattament Mhux 
Priġunerija) (Kap 537 tal-Liġijiet ta’ Malta)  jirrappreżenta 
pass innovattiv u kuraġġuż fit-teħid ta’ atteġġjament ġdid 
lejn il-vittmi tad-droga u lejn ir-riabilitazzjoni minflok il-
kastig tagħhom.

DAĦLA 

Lura fl-2014 saret konsultazzjoni pubblika u sussegwentement dak l-Att daħal fis-seħħ fil-15 ta’ 
April 2015 u minn dakinhar biddel ix-xenarju tal-ħidma fil-qasam tad-droga u wettaq bidliet biex 
jaffronta sitwazzjonijiet illi magħhom  il-qafas legali ta’ qabel jew ma kienx ilaħħaq jew kien jitlef 
l-effettività tiegħu billi jispiċċa bir-riżorsi jkunu assorbiti fuq każijiet ta’ importanza minuri.

Meta ġie introdott dak l-Att kienu ttieħdu ċerti prekawzjonijiet invista tal-prudenza illi kien jitlob 
dak il-pass radikali fil-qasam delikat tad-droga.

Dawk il-prekawzjonijiet għad hemm lokom illum iżda bi kważi għaxar snin esperjenza fit-
tħaddim ta’ dak l-Att illum nistgħu nerġgħu neżaminaw id-dispożizzjonijiet tal-Att bil-benefiċċju 
ta’ dik l-esperjenza.

Speċjalment f’oqsma sensittivi għal żviluppi mgħaġġlin fis-soċjetà, il-liġi trid tiġi aġġornata maż-
żmien u dan huwa li qiegħed jiġi propost.

Il-punti kardinali, jiġifieri li d-droga illegali hija xi ħaġa essenzjalment ħażina, illi l-użu personali 
tad-droga għandu jiġi kkunsidrat bħala problema tas-saħħa u problema soċjali, mhux biss bħala 
problema kriminali u li għandu jkun hemm qafas leġiżlattiv li jimponi penali proporzjonali għar-
reati tad-droga illegali, ser jibqgħu l-gwida prinċipali li madwarhom hija msejsa din ir-riforma 
proposta. Daqstant ieħor, dan l-abbozz li qed ikun propost jirrispetta d-diversi konvenzjonijiet tal-
ġnus magħquda u l-obbligazzjonijiet li għandu pajjiżna permezz ta’ varji trattati f’dan is-settur.

L-iskop tal-Abbozz ta’ Liġi li jifforma s-suġġett ta’ din il-konsultazzjoni pubblika huwa li jsaħħaħ 
it-tħaddim tal-Att dwar id-Dipendenza fuq id-Droga (Trattament Mhux Priġunerija) b’enfasi 
partikolari fuq il-konsiderazzjonijiet umani u fuq iż-żieda tal-effiċjenza fl-amministrazzjoni tal-
ġustizzja f’dan il-qasam importanti għas-soċjeta.

7



3
INTRODUZZJONI 
MILL-MINISTRU 

8



Għal darb’oħra l-Gvern qed jersaq ’il quddiem b’riforma 
kuraġġuża li għandha l-għan li toħloq bilanċ ġust u effettiv 
bejn l-interess tal-ksib tal-ġustizzja u r-riabilitazzjoni ta’ 
persuni li nqabdu bid-droga. Huwa fl-interess ta’ kull 
persuna fis-soċjetà li ngħixu fiha li ma nsabbtux il-bieb 
f’wiċċ dawk li għal xi raġuni jew oħra spiċċaw vittmi 
tad-droga. Iżda għandna nkunu aħna li noħorġu l-id tal-
għajnuna biex inkunu ta’ spalla għal ħajja aħjar.
 
Fl-istess waqt, bħala Gvern nifhmu l-importanza tal-
ġlieda kontra dawk li jabbużaw mill-vulnerabilità ta’ 
ħaddieħor biex jagħmlu gwadann personali b’mod 
partikolari finanzjarju, u dan l-abbozz ta’ liġi, li qed ikun 
imressaq għall-konsultazzjoni pubblika, ma jnaqqas xejn 
minn dan il-fatt.
 
Lura fl-2014, Gvern Laburista kellu l-kuraġġ li jħares lejn 
dan is-settur u joħloq l-ewwel riforma tant bżonjuża. Fil-
fatt kien il-Ministru Owen Bonniċi li ressaq il-kunċett tal-
ħolqien ta’ Qorti tad-Droga, kunċett li mhux biss ħares 
lejn riforma mill-att ta’ proċedura li għandha titħaddan, 
iżda wkoll offra t-tama tat-tieni ċans lil dawk il-vittmi 
tal-abbuż tad-droga.  Din ir-riforma bidlet il-mod ta’ kif 
wieħed iħares lejn dawn il-vittmi, inkluż il-fatt li ċertu 
kawżi bdew jitressqu quddiem il-Kummissarju għall-
Ġustizzja, filwaqt li oħrajn ta’ natura aktar serja ġie 
introdott il-kunċett li wara li persuna jirreabilita ruħu, dan 

MILL-MINISTRU
INTRODUZZJONI 

Jonathan Attard
Ministru għall-Ġustizzja 

ma jingħatax sentenza ta’ ħabs. Din ir-riforma kienet sabet l-appoġġ tal-istakeholders, 
kif ukoll taż-żewġ naħat tal-kamra.
 
Illum, kważi għaxar snin wara, erġajna qed nersqu ’l quddiem b’emendi importanti 
li jsaħħu t-tajjeb li ġabet din ir-riforma, filwaqt li jikkjarifikaw u jindirizzaw realtajiet li 
kemm il-ġudikatura, l-avukati prattikanti f’dan is-settur kif ukoll il-vittmi esperjenzaw 
fl-aħħar snin. Ir-riforma proposta ser tkun qed tindirizza diversi binarji differenti, inkluż 
l-effiċjenza u l-konformità tal-proċeduri, aktar tisħiħ tal-bord ta’ riabilitazzjoni ta’ persuni 
li nqabdu bid-droga u emenda kuraġġuża li titratta l-ġurijiet li jitrattaw kawżi relatati 
mad-droga.
 
Dawn l-emendi leġiżlattivi li qed ikunu proposti u miftuħin għall-konsultazzjoni pubblika 
jsibu l-bażi tagħhom fi proċess ta’ diskussjonijiet ma’ varji stakeholders importanti fis-
settur li jinkludu, il-Ġudikatura, il-bordijiet tal-probation and parole, in-National Addiction 
Advisory Board, l-Aġenzija Sedqa, l-Isptar Monti Carmeli, l-Aġenzija għas-Servizzi tal-
Qrati u Avukati prattikanti fis-settur.
 
Wara din id-diskussjoni estensiva issa wasalna fil-punt fejn il-proposti, kif immaturaw tul 
iż-żmien, jitqiegħdu għall-konsultazzjoni aktar wiesgħa tas-soċjetà u taċ-ċittadini tagħna, 
u dan biex jitkompla l-eżerċizzju ta’ konsultazzjoni fuq settur daqstant importanti.
 
Nawgura li din il-konsultazzjoni twassal għal aktar konsiderazzjoni pubblika u oġġettiva 
tar-riforma proposta qabel ma’ din tgħaddi għall-isktrutinju demokratiku aħħari fil-
Parlament.

Is-sistema tal-proċess ġudizzjarju f’każijiet ta’ persuni 
li jinqabdu fil-pussess tad-droga (f’ammonti minimi 
għall-użu personali) hija regolata bil-proċedura 
stabbilita permezz tal- Kapitolu 537 tal-Liġijiet ta’ 
Malta liema liġijiet daħlu fis-seħħ fil-15 ta’ April 2015.

F’dawn l-aħħar tmien snin minn meta ġiet stabbilita 
s-sistema preżenti, jidher li saru avvanzi sostanzjali 
f’dak li għandu x’jaqsam ma’ proċedura u dan sabiex 
dawn il-każijiet ma jibqgħux jiġu indirizzati bħal kull 
każ kriminali ieħor, iżda ssir distinzjoni u verament 
tibda tittieħed azzjoni bil-għan ta’ riabilitazzjoni u 
trattament tal-akkużat minflok pieni karċerarji. 

L-emendi proposti ser ikunu qegħdin jgħollu l-limiti 
ta’ piż tal-każijiet li jistgħu jaqgħu f’din il-kategorija 
u jibbenifikaw mit-trattament. Ser ikun propost 
ukoll li jiżdiedu kemm l-ammonti tad-drogi speċifiċi 
li qegħdin fl-iskeda, kif wkoll iċ-ċirkostanzi li fihom 
persuna jista’ jibbenifika mit-trattament. 



Dr Alex Scerri Herrera
Ċerpersin - Bord Konsultattiv 

Is-sistema tal-proċess ġudizzjarju f’każijiet ta’ persuni li jinqabdu fil-pussess tad-droga 
(f’ammonti minimi għall-użu personali) hija regolata bil-proċedura stabbilita permezz 
tal- Kapitolu 537 tal-Liġijiet ta’ Malta liema liġijiet daħlu fis-seħħ fil-15 ta’ April 2015.

F’dawn l-aħħar tmien snin minn meta ġiet stabbilita s-sistema preżenti, jidher li saru 
avvanzi sostanzjali f’dak li għandu x’jaqsam ma’ proċedura u dan sabiex dawn il-każijiet 
ma jibqgħux jiġu indirizzati bħal kull każ kriminali ieħor, iżda ssir distinzjoni u verament 
tibda tittieħed azzjoni bil-għan ta’ riabilitazzjoni u trattament tal-akkużat minflok pieni 
karċerarji. 

L-emendi proposti ser ikunu qegħdin jgħollu l-limiti ta’ piż tal-każijiet li jistgħu jaqgħu 
f’din il-kategorija u jibbenifikaw mit-trattament. Ser ikun propost ukoll li jiżdiedu kemm 
l-ammonti tad-drogi speċifiċi li qegħdin fl-iskeda, kif wkoll iċ-ċirkostanzi li fihom persuna 
jista’ jibbenifika mit-trattament. 
Dak li qed ikun propost jinkludi f’każijiet fejn hemm każ ta’ preġudizzju sproporzjonat 
fiċ-ċirkostanzi kif wkoll f’każijiet relatati mal-ħabs fejn naturalment qed nitkellmu biss 
fuq pussess u mhux traffikar. 

Minn analiżi li saret ħareġ li preċedentement is-sistema ġudizzjarja kienet tippermetti li 
ġudikant wara li jkun ikkonverta ruħu għall-Qorti ta’ Droga b’suċċess ikun jista’ jagħmel 
sejħa lir-reġistratur tal-Qorti sabiex jiġbor il-każijiet kollha ta’ persuna u tingħata sentenza 
waħda biss, però jidher li din il-proċedura mhux qed tiffunzjona.

B’dawn l-emendi qed tiġi proposta sistema sabiex ġudikant ikun jista’ jikkomunika 
s-suċċess fil-proċess riabilitattiv lill-Qrati diversi li jkunu qed jisimgħu każijiet tal-istess 
persuna. Din il-proċedura proposta ser tkun qed issir sabiex filwaqt li tkun il-Qorti li tkun 
semgħet kull każ speċifiku li tagħti d-deċiżjoni fuq il-mertu, tali deċiżjoni ser tkun qed 
tittieħed tenut kont tal-progress li jkun għamel l-imputat liema progress ċertament 
għandu jimmilita favur tiegħu fil-konsiderazzjoni tal-piena imposta.

Titwessa’ l-kompożizzjoni tal-Bord ta’Riabilitazzjoni ta’  
Persuni li Nqabdu bid-Droga

L-Artikolu 6 tal-Att dwar id-Dipendenza Fuq id-Droga 
(Trattament Mhux Priġunerija), Kap 537 tal-Liġijiet ta’ Malta, 
jipprovdi għall-kompożizzjoni tal-Bord ta’ Riabilitazzjoni ta’ 
Persuni li Nqabdu bid-Droga. Qed jiġi propost li jiżdied in-
numru ta’ membri li jiġu appuntati fuq il-Bord kif ukoll li 
jiġi stabbilit quorum tan-numru ta’ membri li jridu jkunu 
preżenti waqt il-laqgħat. Din l-emenda hija intiża sabiex tiġi 
evitata sitwazzjoni fejn ma jkunux jistgħu jsiru seduti tal-
bord minħabba nuqqas ta’ attendenza ta’ membru jew ta’ xi 
membri. 

Illum il-Bord huwa  kompost minn erba’ (4) membri, filwaqt 
li bl-emendi n-numru ta’ membri ser jiżdied għal sebgħa (7) 
u ser ikun hemm speċifikat li sabiex il-Bord ikun jista’ jiltaqa’ 
validament  hemm bżonn il-preżenza ta’ minimu ta’ erba’ (4) 
membri.

Kjarifika tal-ħtiġijiet sabiex il-Qorti tikkonverti ruħha 
f’Qorti dwar id-Droga

Sabiex persuna tkun tista’ tagħmel talba lill-Qorti biex 
tikkonverti ruħha f’Qorti dwar id-Droga hemm għadd ta’ 
kriterji li jridu jiġu sodisfatti. Dawn jinkludu li l-akkuza trid 
tkun sostanzjalment attribwibbli għad-dipendenza ppruvata 
fuq id-droga tal-akkużat. Illi bl-emendi proposti se tiddaħħal  
kwalifika fis-sens illi r-reat irid ikun twettaq waqt perjodu 
li fih l-akkużat kien dipendenti fuq id-droga u r-reat ikun 
sostanzjalment attribwibbli  għad-dipendenza fuq id-droga.

Eżerċizzju ta’ Diskrezzjoni tal-Qorti sabiex tikkonverti 
ruħha f’Qorti dwar id-Droga

Illum il-fakoltà li l-qorti tikkonverti ruħha f’Qorti dwar id-
Droga hija eskluża fejn ir-reat li bih il-persuna tkun akkużata 
jkun jikkonsisti f’offiża volontarja fuq il-persuna jew ikun 
twettaq waqt li l-akkużat kien fil-pussess ta’ arma jew bl-użu 
ta’ nar jew splussiv.
Peress illi mhux neċesarjament kull akkuża li teknikament 
taqa’ f’dawn il-parametri tkun fil-fatt akkuża ta’ reat ġravi 
li jimmerita din l-esklużjoni, qed ikun propost illi fejn il-
Qorti wara li tqis il-gravità attwali  tar-reat li bih il-persuna 
tkun akkużata, tara li l-applikazzjoni ta’ din l-esklużjoni fiċ-
ċirkostanzi partikolari tkun toħloq preġudizzju sproporzjonat, 
il-Qorti tkun tista’ fid-diskrezzjoni tagħha xorta tagħżel li 
tikkonverti ruħha xorta f’Qorti dwar id-Droga. Din il-proposta 
hija intiża sabiex iddaħħal iżjed konsiderazzjoni realistika tal-
aspett attwali u uman fil-valutazzjoni legali. 

PROPOSTI EWLENIN

Dmir illi d-deċiżjonijiet tal-Bord ta’ Riabilitazzjoni ta’ Persuni li Nqabdu bid-Droga jkunu 
sostanzjati bl-għoti ta’ raġunijiet

Qiegħda tkun proposta emenda f’dak li għandu x’jaqsam mar-rapport finali li joħrog mill-Bord 
ta ’ Riabilitazzjoni ta’ Persuni li Nqabdu bid-Droga, fejn ir-rapport preżentat lill-qorti m’għandux 
ikun biss rapport b’konklużjoni pożittiva jew le, iżda rapport sostanzjat b’raġunijiet kif wkoll 
spjegazzjoni taċ-ċirkostanzi partikolari tal-każ. Dan sabiex il-Qorti jkollha għarfien komplut tal-
każ speċifiku u tkun tista’ tapplika il-liġi bl-aħjar mod tenut kont tas-sitwazzjoni partikolari tal-
individwu.

Komunika tad-Deċiżjoni tal-Bord lill-Qrati Oħra

Illum l-Att dwar id-Dipendenża Fuq id-Droga (Trattament Mhux Priġunerija)  jipprospetta 
xenarju fejn Qorti li tkun ikkonvertiet ruħha f’Qorti dwar id-Droga, wara li l-akkuzat jkun lesta 
l-proċess ta’ riabilitazzjoni b’suċċess, għandha l-fakultà li ssejjaħ quddiemha l-każijiet kriminali 
kollha pendenti li jkollu l-akkużat u li ma jkunux jeċċedu l-kompetenza tal-Qorti partikolari 
u tiddeċidihom hi. Fil-prattika din id-diskrezzjoni ma ġietx effettivament eżerċitata u huwa 
rikonoxxut li għad li jista’ jkollha vantaġġi din is-sistema  għandha wkoll l-iżvantaġġ li tgħabbi 
lill-ġudikant b’numru ta’ kawżi li jkun irid jiffamiljarizza magħhom mill-ġdid, u dan possibilment 
a skapitu tas-smigħ ta’ kawżi oħra u tal-effiċjenza tas-sistema ġudizzjarja.  Huwa propost illi dan 
l-aspett tal-liġi jiġi emendat bil-għan li dak provdut fil-liġi jkun fattibbli b’mod iżjed effiċjenti  fil-
prattika.

Il-bdil propost joħloq sistema fejn il-Qorti li tkun ikkonvertiet ruħha f’Qorti dwar id-Droga, minflok 
ma  tiġbor il-każijiet kollha tal-akkużat biex jiġu deċiżi  minnha,  ikollha l-fakultà li tikkomunika 
d-digriet pożittiv tal-proċess riabilitattiv lill-Qrati l-oħra li quddiemhom l-individwu jkollu każijiet 
kriminali u dana sabiex dawk l-istess Qrati  li jkunu semgħu l-każijiet partikolari, ikunu jistgħu 
jieħdu inkonsiderazzjoni r-riabilitazzjoni b’suċċess tal-akkużat. Dan se jkun ifisser li jkun l-istess 
ġudikant li jkun sema’ l-kawża li jgħaddi sabiex jiġġudika u dan wara li jieħu konsiderazzjoni tal-
konklużjonijiet dwar ir-riabilitazzjoni tal-akkużat.

Proċess aktar ġust għal dawk li jkunu skontaw sentenza f’każijiet passati ta’ pussess 
sempliċi fil-Faċilità Korrettiva

Jibqa’ wieħed mill-għanijiet ewlenin tal-politika tal-Gvern illi l-faċilitajiet korrettivi jkunu nodfa 
mid-droga. Madankollu s-sitwazzjoni ta’ persuni li għal xi raġuni jew oħra jinstabu fil-pussess ta’ 
droga għal użu personali f’dawn il-faċilitajiet trid ukoll tiġi indirizzata.

Persuna li għandha dipendenza mid-droga u li tinstab ħatja ta' pussess sempliċi kommess 
ġewwa faċilità korrettiva tista’ teħel sa sena ħabs, wara li jkun applikat l-artikolu 33A ta’ Kapitolu 9 
u bl-applikazzjoni tal-istess artikolu tal-liġi lanqas tista’ tingħata Ordni ta’ Probation. Dan għaliex 
ma jistax ikun applikat fil-konfront tagħha l-Att dwar id-Dipendenza fuq id-Droga (Trattament 
mhux Priġunerija).

Għaldaqstant, qed ikun propost li jibda jkun japplika l-Att dwar id-dipedenza fuq id-Droga, fil-
konfront ta’ dik il-persuna li tkun diġà skontat is-sentenza tagħha u ħarġet mill-faċilità korrettiva, 
b’tali mod li ma terġax tibgħatha l-ħabs u tiddisturbalha ħajjitha fuq pussess sempliċi ta’ droga li 
twettaq meta kienet f’perjodu ta’ dipendenza ppruvata fuq id-droga. B’hekk dik il-persuna tkun 
tista’ tibbenefika mill-proċess ta’ riabilitazzjoni taħt id-direzzjoni tal-Qorti dwar id-Droga.

Din il-proposta qiegħda tfittex ukoll illi ssib il-bilanċ bejn il-bżonn illi l-faċilitajiet korrettivi jibqgħu 
ħielsa  mid-droġa u l-ħtieġa li tiġi evitata l-ħsara li tiġi kkaġunata meta persuna, b’ konsegwenza 
ta’ reat li kieku ma ġiex kommess ġo faċilità korrettiva x’aktarx ma kienx iwassal għal sentenza 
ta’ ħabs effettiva, tkun trid bilfors terġa’ tissokkombi għal priġunerija effettiva wara li tkun ħarġet 
mill-ħabs. 

Żieda fl-ammonti indikattivi msemmija fil-Linji Gwida li jinsabu fl-iskedi tal-Kapitoli 31 u  
101 tal-Liġijiet ta’ Malta

Qiegħda tkun proposta żieda moderata fl-ammonti indikattivi tal-qorti fejn għandha ssir 
prosekuzzjoni li jinsabu fir-Raba’ Skedi tal-Ordinanza dwar il-Professjoni Medika u l-Professjonijiet 
li Għandhom X’Jaqsmu Magħha (Kap 31) u tal-Ordinanza dwar il-Mediċini Perikolużi (Kap 101).
Din iż-żieda se sservi wkoll sabiex aktar każijiet ikunu jistgħu jibbenifikaw mill-proċess riabilitattiv 
tal-konverżjoni tal-Qrati  ta’ ġurisdizzjoni Kriminali għall-Qorti dwar id-Droga. 

It-tibdil propost ma jippermettix żieda fil-pussess tad-drogi, iżda huwa dirett sabiex il-Qrati ma 
jkollhomx idejhom marbutin u jkunu jistgħu jagħżlu il-proċess riabilitattiv f’każijiet li jidhrilhom 
li huma ġenwini u fejn il-Qorti tara prospett ta’ riabilitazzjoni tal-akkużat li jkun persuna 
dipendenti fuq id-droga. Apparti minn hekk, din l-emenda ser sservi sabiex aktar każijiet ikunu 
jistgħu jinbdew mill-ewwel u jitkomplew quddiem il-Qrati tal-Maġistrati minflok bil-proċedura 
ta’ kumpilazzjoni bil-prospett ta’ ġuri. 

Nota Spjegattiva addizzjonali fuq l-emendi fl-ammonti indikattivi msemmija fil-linji gwida 
li jinsabu fl-iskedi tal-kapitoli 31 u 101 tal-liġijiet ta’ Malta 

Dan hu gvern li jemmen fir-riabilitazzjoni u mhux li nkomplu ngħakksu vittmi tad-droga b’pieni 
punittivi. Bil-ħsieb li tkun evitata l-possibilità li tingħata xi impressjoni jew interpretazzjoni 
skorretta, qiegħed ikun iċċarat li t-tibdil propost ma jippermettix żieda fil-pussess tad-drogi, iżda 
huwa dirett sabiex il-Qrati ma jkollhomx idejhom marbutin u jkunu jistgħu jagħżlu l-proċess 
riabilitattiv f’każijiet li jidhrilhom li huma ġenwini u fejn il-Qorti tara prospett ta’ riabilitazzjoni 
tal-akkużat li jkun persuna dipendenti fuq id-droga.

Fiċ-ċentru ta’ din ir-riforma hemm il-vittmi tad-droga u mhux it-traffikanti tad-droga, fejn il-pieni 
baqgħu l-istess biex jibqgħu jservu ta’ deterrent.

Imkien ma qiegħed jingħad illi persuna jista’ jkollha 200 gramma eroina jew kokaina jew 500 
pillola ecstacy jew 500 gramma kannabis u dan jitqies li hu għall-użu personali. Dan bl-istess 
mod kif il-liġi llum imkien ma tgħid li wieħed jista’ jkollu 100 gramma eroina jew kokaina jew 300 
pillola ecstacy jew 300 gramma kannabis u dan jitqies hekk u ċoè li hu għall-użu personali.

Il-linji gwida inkwistjoni jservu għal żewġ skopijiet:

L-ewwel li jservu ta’ gwida dwar kif l-Avukat Ġenerali għandha teżerċita d-diskrezzjoni dwar 
jekk tibgħatx persuna akkużata b'reat ta’ droga biex tgħaddi ġuri fil-Qorti Kriminali jew jekk 
tirreferihx lill-Qorti tal-Maġistrati. Dawn il-linji gwida kienu ġew introdotti wara sentenza tal-Qorti 
Ewropea tad-Drittijiet tal-Bniedem fl-ismijiet 'Camilleri vs Malta" li kienet sabet ksur tad-dritt 
fundamentali billi dak iż-żmien id-diskrezzjoni tal-Avukat Ġenerali kienet tidher li hi assoluta u 
allura ġġib l-inċertezza dwar il-piena;

It-tieni għan li jservu l-Linji Gwida joħroġ mill-artikolu 8 tal-Att dwar id-Dipendenza fuq id- Droga 
(Trattament mhux Priġunerija) li jirrendi persuna akkużata b'reat ta’ droga li jkun jinvolvi ammonti 
li jaqbżu l-ammonti fil-Linji Gwida mhux eliġibbli għall-proċess ta’ riabilitazzjoni li jinvolvi l-Qorti 
dwar id-Droga provdut f'dik il-liġi.

Dik il-liġi qiegħda għal persuni li jikkommettu reati kemm tad-droga kif ukoll oħrajn għax ikunu 
huma stess dipendenti fuq id-droga.

Għalhekk il-fatt li persuna tkun akkużata b'reat tad-droga li ma jkunx jinvolvi ammont ta’ droga li 
ma jaqbiżx l-ammont fil-Linji Gwida waħdu ma jfissrx li dik il-persuna se tiġi riferita għall-proċess 
quddiem il-Qorti dwar id-Droga. L-ammont waħdu mhuwiex il-fattur determinanti iżda li hu 
determinanti huwa jekk il-persuna hijiex dipendenti fuq id-droga u jekk hemmx prospett ta’ 
riabilitazzjoni.

Possibilità ta’ Proċess fil-Qorti Kriminali Mingħajr Ġurati

In-numru ta’ ġurijiet pendenti quddiem il-Qorti Kriminali huwa wieħed sostanzjali u l-Gvern 
iħossu fid-dmir illi jieħu dawk il-passi neċessarji sabiex il-ġustizzja f’dik il-qorti, li tittratta l-aktar 
każijiet kriminali gravi, ssir b’mod xieraq  iżda wkoll effiċjenti.

Illum il-fakoltà illi persuna akkużata tgħaddi proċess fil-Qorti Kriminali komposta mingħajr ġurati 
teżisti dwar l-akkużi kollha li mumhiex soġġetti għall-piena tal-għomor il-ħabs.

Legalment it-traffikar tad-droga huwa soġġett għal dik il-piena iżda fil-prattika dik il-piena 
massima qatt ma jidher li ġiet applikata għal dak ir-reat minkejja li l-proċessi dwar traffikar tad-
droga kienu numerużi.

Filwaqt li mhuwiex jiġi propost illi titnaqqas il-piena massima tal-għomor il-ħabs qiegħed ikun 
propost illi l-esklużjoni tal-fakolta li jsir proċess fil-Qorti Kriminali mingħajr ġurati ma tibqax 
tapplika fejn l-akkużi li jistgħu jwasslu għal dik il-piena jkunu akkużi taħt il-liġijiet kontra d-droga.



6
ABBOZZ TÀ LIĠI

ATT sabiex jemenda l-Att Dwar Dipendenza fuq id-Droga
(Trattament mhux Priġunerija), Kap. 537 u Liġijiet Oħra

IL-PRESIDENT bil-parir u l-kunsens tal-Kamra tad-Deputati, imlaqqgħa f’dan il-Parlament, u bl-awtorità 
tal-istess, ħareġ b’liġi dan li ġej:-

Titolu fil-qosor.

Kap 537 

1.  It-titolu fil-qosor ta’ dan l-Att hu l-Att tal-2023 li jemenda l-Att dwar id-Dipendenza fuq id-Droga 
(Trattament mhux Priġunerija) u Liġijiet Oħra u dan l-Att għandu safejn ma jipprovdix xort’ oħra jinqara u 
jinftiehem ħaġa waħda mal-Att dwar id-Dipendenza fuq id-Droga (Trattament mhux Priġunerija), hawnhekk 
iżjed ‘il quddiem imsejjaħ "l-Att prinċipali".

Emenda  
għall-artikolu 6 
tal-Att prinċipali

2.  L-artikolu 6 tal-Att prinċipali għandu jiġi emendat kif ġej:

(a) Fil-paragrafu (d) tas-subartikolu (1) il-kliem “tal-Ministru responsabbli għas-saħħa;”għandu jiġi sostitwit 
bil-kliem “tal-Ministru responsabbli għas-saħħa:” u minnufih wara għandu jiżdied il-paragrafu ġdid li ġej:

“(e) tliet membri li għandhom ikunu maħtura mill-Ministru:”

(b) Il-proviso għas-subartikolu (1) għandu jiġi sostitwit b’dan li ġej: 

“Iżda l-persuni maħtura skont il-paragrafi (b), (ċ) u (d) ta’ dan is-subartikolu għandhom jinħatru minn fost 
persuni li jipprattikaw professjonijiet jew jwettqu dmirijiet li huma rilevanti għar-riabilitazzjoni ta’ persuni 
dipendenti fuq id-droga, u l-persuni maħtura skont il-paragrafu (e) għandhom jinħatru minn fost persuni li 
huma uffiċjali pubbliċi irtirati li fil-fehma tal-Ministru huma xierqa  biex iservu fuq il-Bord u, jew minn fost 
persuni oħra li huma kompetenti fil-qasam tar-ri3abilitazzjoni mid-dipendenza fuq  id-droga."; u

(ċ) minnufih wara s-subartikolu (2)  għandu jiżdied is-subartikolu ġdid li ġej:

"(2A) Erba’ (4) membri, inkluż iċ-Chairman tal-Bord għandhom jikkostitwixxu quorum fil-laqgħat tiegħu.".

Emenda   
għall-artikolu 8
tal-Att prinċipali

3.  L-artikolu 8 tal-Att prinċipali għandu jiġi emendat kif ġej:

(a)Il-paragrafu (a) tas-subartikolu (2) għandu jiġi sostitwit b’dan li ġej:

"(a) li r-reat kontra l-ligijiet dwar id-droga jew kontra kull liġi oħra li bih il-persuna akkużata hi mixli-
ja kien ġie kommess waqt perjodu ta' dipendenza fuq id-droga u r- reat huwa sostanzjalment attribwibbli 
għad-dipendenza fuq id-droga pprovata tal-akkużat”.

(b) Fil-paragrafu (b)  tas-subartikolu (2) il-kliem “jew bl-użu ta’ nar jew splussiv;” għandu jiġi sostitwit bil-
kliem “jew bl-użu ta’ nar jew splussiv:” u minnufih wara għandu jiżdied il-proviso li ġej:

“Iżda, il-Qorti fid-diskrezzjoni  tagħha  jkollha l-jedd li wara li tqis il-gravita’ tar-reat li l-persuna tkun ak-
kużata bih  ma tapplikax l-esklużjoni stipulata  fil-paragrafu (b) jekk tqis illi l-applikazzjoni ta’ dik l-eskluż-
joni tkun  toħloq preġudizzju li jkun sproporzjonat mal-gravita’ attwali tar-reat b’ detriment għall-opportuni-
ta’ li l-akkużat jirriabilita ruħu mid-dipendenza fuq id-droga  ”.

(d) fis-subartikolu (4)  minnufih wara l-kliem “il-Bord għandu, mingħajr preġudizzju għal kull respons-
abbiltà tal-akkużat taħt l-artikolu 5(5), jirrakkomanda ” għandu jiġi sostitwit bil-kliem “il-Bord għandu, 
mingħajr preġudizzju għal kull responsabbiltà tal-akkużat taħt l-artikolu 5(5), filwaqt li jagħti raġunijiet 
għad-deċiżjoni tiegħu jirrakkomanda”.

(e) fis-subartikolu (5) l-kliem “il-Bord għandu jirrapporta dak il-fatt lill-Qorti” għandu jiġi sostitwit bil-
kliem “il-Bord għandu jirrapporta dak il-fatt f’ rapport dettaljat preżentat lill-Qorti”

(f) Is-sub-artikolu (6) għandu jiġi sostitwit b’ dan li ġej:

“(6) Wara li tirċievi r-rapport imsemmi fis-subartikolu (5), il-Qorti għandha tordna lir-Reġistratur tal-Qrati 
Kriminali u t-Tribunali Kriminali sabiex jgħaddilha lista tal-każijiet kriminal ikollha pendenti kontra l- ak-
kużat, ħlief ta’ dawk li dwarhom Qorti tal-Maġistrati ma għandhiex jew ma tistax tingħata kompetenza u 
reati li jinvolvu akkużi kif imsemmi fis-subartikolu(2)(b) u li dwarhom il-qorti ma tkunx iddeċidiet li ma 
tapplikax l-imsemmi paragrafu, u għandha, safejn tikkunsidra l-miżura bħala li tkun fl-aħjar interessi tar-ri-
abilitazzjoni tal- akkużat, wara li tqis b’mod xieraq l-interessi tal-amministrazzjoni xierqa tal-ġustizzja u 
tal-vittmi, tordna li kopja ta’ dak ir-rapport tiddaħħal fl-atti tal-imsemmija kawżi u tkun torbot lill-qrati li 
jkunu qegħdin jieħdu konjizzjoni tal-kawżi rispettivi kontra l-akkużat sakemm dak ir-rapport ikun fil-fehma 
ta’ dawk il-qrati, rilevanti għaċ-ċirkostanzi tal-kawżi pendenti quddiemhom .”

(f) Is-sub-artikolu (6A) għandu jitħassar.

(g) Fis-sub-artikolu (7) il-kliem “Fil-każijiet fejn jissejħu lura każijiet oħra skont it-termini tas-subartikolu 
(6)” għandu jiġi sostitwit bil-kliem “Fil-każijiet fejn il-qorti tkun irċeviet rapport magħmul skont is-sub-arti-
kolu (5)” u minnufih   wara l- proviso tas-subartikolu (7)  għandu jiżdied il-proviso ġdid li ġej:
 
  “Iżda ukoll f'dawk il-kawżi fejn il-Qorti tkun irċeviet rapport magħmul skont is-sub-artikolu 
(5) u tagħżel li timponi ordni ai termini tal-Att Dwar il-Probation jew l-għoti ta' sentenza sospiża fuq l-ak-
kużat, f’każ fejn sussegwentement l-akkużat jikkommetti reat waqt il-perjodu operattiv ta' tali ordni jew 
sentenza sospiża, l-akkużat għandu jitqies li jkun kiser dik l-ordni jew il-kundizzjonijiet tas-sentenza sospiża 
u għalhekk għandu jiġi ġudikat  mil-ġdid għar-reat oriġinali għal-liema reat kien ingħata ordni ta' probation 
jew sentenza sospiża.:” – 

(ħ) Fil-verżjoni Maltija biss,  fis-subartikolu (11) tiegħu l-kliem “dan ir-riferiment sar” għandhom jiġu sostit-
witi bil-kliem “dik ir-referenza ma saritx”

Emenda għall-artikolu 13
tal-Att prinċipali  

4.  Fil-paragrafu  (b) tal-artikolu 13 tal-Att prinċipali minnufih wara l-kliem “fi jew fir-rigward ta’   
faċilità korrettiva.” Għandu jiġi sostitwit bil-kliem “fi jew fir-rigward ta’ faċilità korrettiva:” u minnufih wara 
għandu jiżdied il-proviso li ġej:

“Iżda l-paragrafu (b) ma jkunx japplika meta ċ-ċirkostanzi kollha li ġejjin ikunu jissussistu:

 (i) fejn r-reat li bih l-akkużat ikun mixli jkun jirriżulta mill-pussess ta’ ammont żgħir ta’ droga  
  projbita u l-akkużat ma tkunx akkużata bi traffikar tad-droga  jew pussess tad-droga projbita  
  f’ ċirkostanzi li jkunu jindikaw li dak il-pussess ma kienx għal użu personali; u
 (ii) fejn r-reat li bih l-akkużat ikun mixli jkun seħħ waqt perijodu ta’ dipendenza fuq id-droga u  
  r-reat huwa sostanzjalment attribwibbli għad-dipendenza fuq id-droga ippruvata tal-akkużat;
 (iii) illi l-akkużat ma jkunx għadu priġunier skont l-artikolu 2 tal-Att dwar il-Ħabs.”

Emenda għall-Ordinanza
Dwar il-Professjoni Medika u 
l-Professjonijiet li għandhom
x’ Jaqsmu Magħha

Kap 31

5.  Fir-Raba Skeda tal-Ordinanza dwar il-Professjoni Medika u l-Professjonijiet li Għandhom X’ Jaqsmu 
Magħha il-kliem:

“ecstasy: inqas minn 300 pillola” għandhom jiġu sostitwiti bil-kliem “ecstasy: inqas minn 500 pillola”.

Emenda għall-Ordinanza
Dwar il-Mediċini Perikolużi

Kap 101

6.  Fir-Raba Skeda tal-Ordinanza dwar il-Mediċini Perikolużi il-kliem:

“herojina u kokajina: anqas minn 100 gramma

cannabis: anqas minn 300 gramma”

Għandhom jiġu sostitwiti bil-kliem:

“herojina u kokajina: anqas minn 200 gramma

cannabis: anqas minn 500 gramma”

Emenda għall-Kodiċi Kriminali 
Kap 9

7.  Fil-proviso għas-sub-artikolu (6) tal-artikolu 436 tal Kodiċi Kriminali minnufih wara l-kliem 
“piena ta’ priġunerija għall-għomor “ għandu jiżdiedu il-kliem “ħlief għal reat kontra l-Ordinanza dwar 
il-Professjoni Medika u l-Professjonijiet li Għandhom x’ Jaqsmu Magħha jew kontra l-Ordinanza dwar il-
Mediċini Perikolużi”.

Għanijiet u Raġunijiet

L-Għanijiet u r-Raġunijiet ta’ dan l-abbozz ta’ liġi huma sabiex titwessa l-kompożizzjoni tal-Bord ta’ 
Riabilitazzjoni ta’ Persuni li Nqabdu bid-Droga u jiġi stabbilit bil-liġi l-quorum fil-laqgħat  ta’ dak il-Bord  
sabiex tissaħħaħ il-kapaċità ta’ ħidma tiegħu, sabiex tingħata iżjed diskrezzjoni lill-Qorti fl-applikazzjoni tal-
Att dwar id-Dipendenza fuq id-Droga (Trattament Mhux Priġunerija) favur ir-riabilitazzjoni,  sabiex jiddaħħal 
l-obbligu illi d-deċiżjonijiet u r-rapporti tal-Bord ta’ Riabilitazzjoni ta’ Persuni li Nqabdu bid-Droga ikunu 
motivati, sabiex tiġi sostitwita s-sistema ta’ rikjamar ta’ kawżi wara li l- Bord ta’ Riabilitazzjoni ta’ Persuni li 
Nqabdu bid-Droga ikun għamel rapport pożittiv lill-Qorti u sabiex tiġi mtaffija l-esklużjoni tal-applikazzjoni 
tal-liġi dwar ir-riabilitazzjoni  fil-każ ta’ reati li jkunu saru fi jew fir-rigward ta’ faċilita korrettiva limitatament 
dwar pussess sempliċi ta’ kwantità żgħira ta’ droga projbita  meta l-akkużat ikun wettaq ir-reat bħala riżultat 
ta’ dipendenza fuq id-droga u ma jkunx għadu l-ħabs. L-Abbozz jipproponi ukoll diversi miżuri intiżi biex 
jitħaffef is-smiegħ ta’ kawżi dwar reati ta’ droga billi jiġu emendati l-linji gwida dwar f’ liema qorti għandu 
jinstema każ ta’ droga  u billi jagħmilha possibbli li fil-każ li kawża li tinvolvi akkuża ta’ traffikar ta’ droga 
tinstema fil-Qorti Kriminali tkun tista’ tiġi applikata l-fakultà li l-każ jinstema minn Imħallef biss mingħajr 
ġuri. 

7
KONKLUŻJONI

IL-Gvern jixtieq jisma’ l-veduti tal-pubbliku u l-istakeholders ewlenin 
dwar dak espress f’dan id-dokument ta’ konsultazzjoni.

B’seħħ min nhar it-12 ta’ Jannar, 2024 sad-9 ta’ Frar, 2024 il-Ministeru 
tal-Ġustizzja u r-Riforma tas-Settur tal-Kostruzzjoni, se jkun qed jilqa’ 
sottomissjonijiet bil-miktub permezz ta’ email consultation.justice@
gov.mt jew onlajn fuq publicconsultation.gov.mt

Matul dan il-perjodu se jsiru wkoll laqgħat mal-pubbliku u l-istakeholders 
ewlenin.

Il-Gvern beħsiebu jressaq l-abbozz finali wara li jagħlaq il-konsultazzjoni 
pubblika.

